
akvafuture
AkvaFuture ehf
Pósthólf 271
602 Akureyri

Sími: +47 4822 7870
Netfang: rg@akvafuture.is

Atvinnuveganefnd Alþingis 
nefndasvid@althingi.is 
Austurstræti 8-10

150 Reykjavík

Br0nn0ysund 29. mars 2019

Efni: Taka gjalds vegna fiskeldis í sjó og fiskeldissjóður. Umsögn 
AkvaFuture ehf., kt. 460917-0930, Glerárgötu 36, 6 0̂ Akureyri, á 
frumvarpi til laga (mál 710) lagt fyrir á 149. löggjafarþingi 2018-2019.

Almennt um AkvaFuture og umhverfisvænt fiskeldi

AkvaFuture ehf. (hér eftir „AkvaFuture") er dótturfélag norska félagsins 
AkvaDesign AS en það síðarnefnda hefur hannað og þróað lokaðar 
fiskeldiskvíar til laxeldis í sjó. Norsk stjórnvöld hafa staðfest að búnaðurinn 
uppfylli ýtrustu kröfur og staðla (NS 9415) um öryggi og rekstrarhagræði. 
Systurfyrirtæki AkvaFuture (AkvaFuture AS) stundar nú eldi í lokuðum 
kvíum á þremur stöðum í sveitarfélögunum Br0nn0ysund og Vevelstad í 
Nordland fylki í Norður-Noregi. Árið 2018 var um 3.500 tonnum af laxi sent 
til slátrunar frá fyrirtækinu og gera áætlanir ráð fyrir því að í ár verði 
framleiðslan að lágmarki 6.500 tonn. Eftir því sem AkvaFuture kemst næst 
hefur ekkert annað fiskeldisfyrirtæki sótt um leyfi á Íslandi til laxeldis í sjó 
í lokuðum kvíum.

Fyrirtæki sem rækta laxfiska í sjó hér á landi notast öll við hefbundnar opnar 
fiskeldiskvíar. Munurinn á búnaði AkvaFuture og opnum fiskeldiskvíum er í 
meginatriðum sá að laxinn er hafður í níðsterkum poka, gerðum úr trefjadúk 
(sjá mynd 1). Utan um trefjadúkinn er síðan höfð hefðbundin fiskeldisnót, 
þannig að í búnaðinum felst tvöföld vörn gegn slysasleppingum. Inn- og 
útflæði sjávar í kvíarnar er stjórnað með fullkomnum tölvubúnaði og þar 
með er unnt koma í v̂ g fyrir helstu vandamál sem fylgja framleiðslu í 
opnum fiskeldiskvíum. Á þeim sjö árum sem fyrirtækið hefur stundað eldi

hefur laxalúsar aldrei orðið vart. Skýringar á þessum góða árangri er að 
leita í hugvitsamlegri hönnun kvíarinnar. Sjó er dælt af 25 metra dýpi þar 
sem lús þrífst ekki og fiskur hefur ekki sloppið úr kvíum með núverandi 
hönnun.1 Megnið af úrganginum sem fellur til við framleiðsluna er 
endurunninn og nýttur í framleiðslu lífeldsneytis sem strætisvagnar í 
Þrándheimi, þriðju stærstu borg Noregs, nýta til brennslu. Frekari 
upplýsingar um búnað AkvaFuture er hægt að finna á eftirfarandi hlekk: 
www.akvafuture.com/is og á heimasíðu lífefnaverksmiðjunnr Ecopro, sem 
tekur við úrganginum frá okkur: www.ecopro.no.

Mynd 1 Lokuð kví frá AkvaDesign AS

1 https://www.sdencedirect.com/sdence/artide/pii/S0044848616304537

Lokaðar fiskeldiskvíar AkvaFuture eru dýrari í framleiðslu en hefðbundnar 
opnar fiskeldiskvíar. Þrátt fyrir hærri stofnkostnað vegna dýrari kvía bendir 
reynslan frá rekstrinum í Noregi til að framleiðslukostnaður á hvert kíló í 
eldi sé fyllilega samkeppnishæfur við eldisframleiðslu í opnum kvíum. 
Meginástæða þess að eigendur félagsins ákváðu að hanna og þróa þennan 
búnað var til að reyna að takmarka þau neikvæðu umhverfisáhrif sem 
framleiðsla laxfiska í sjó getur valdið lífríkinu í sjónum.

Stefnumótun norskra stjórnvalda varðandi vöxt í fiskeldi fram til ársins 2050 
gerir ráð fyrir fimmföldun fiskeldis í sjó frá þeim u.þ.b. 1.300 þúsund 
tonnum sem nú eru framleidd árlega. Þrátt fyrir þessi metnaðarfullu 
markmið hafa stjórnvöld ekki veitt ný leyfi í hefðbundnum sjókvíum um 
nokkuð langt skeið. Þess ber þó að geta að á árinu 2018 var boðin út 
aukning til þeirra aðila sem þegar hafa leyfi. Þessi aukning var einungis 
boðin út á þeim svæðum þar sem laxalús hefur verið innan tiltekinna marka. 
Komið hefur verið upp svokallaðri „ljósastýringu" þar sem eldissvæði fá 
ýmist rautt, gult eða grænt ljós eftir því hve mikil lúsaákoman er á 
eldissvæðum. Þá hafa verið veitt svo kölluð „græn" leyfi, þar sem mjög 
strangar reglur, sérstaklega varðandi fjölda laxalúsa á fiski, gilda og hefur 
fyrirtækjum gengið misvel að uppfylla sett skilyrði varðandi lús á fiski.

Stjórnvöld í Noregi hafa gefið út reglugerð um svokölluð þróunarleyfi 
(utviklingstillatelser) og auglýstu í kjölfarið eftir umsóknum um leyfin. 
Fiskeldisfyrirtæki sóttu um þróunarleyfin vegna þróunar og prófana á nýjum 
búnaði sem dregur úr eða kemur í veg fyrir óæskileg umhverfisáhrif. Á 
vefsíðu hinnar norsku Hafrannsóknarstofnunar (Fiskeridirektoratet)2 má sjá 
yfirlit yfir þær umsóknir sem stofnuninni hafa borist, en þær eru alls 104 til 
framleiðslu á ríflega 651 þúsund tonna lífmassa. Í öllum umsóknum er 
nýjum búnaði lýst þar sem fiskræktendur leggja sitt á vogarskálarnar við 
að þróa nýja tækni og búnað til að lágmarka neikvæð umhverfisáhrif frá 
laxeldi. Yfirvöld eru ennþá að vinna úr umsóknum og því ekki enn ljóst hve 
mörgum þróunarleyfum verður úthlutað.

Almennt um frumvarpið

Í stjórnarsáttmála ríkisstjórnarinnar segir um fiskeldi:

Fiskeldi er vaxandi atvinnugrein sem felur í sér tækifæri til 
atvinnuuppbyggingar en þarf að byggja upp með ýtrustu varúð í  samræmi 
við ráðgjöf vísindamanna þannig að líffræðilegri fjölbreytni verði ekki 
ógnað. Samhliða vexti greinarinnar þarf að tryggja nauðsynlegar 
rannsóknir og eðlilega vöktun áhrifa á lífríkið. Eftir því sem fiskeldinu vex 
fiskur um hrygg þarf að ræða framtíðarfyrirkomulag gjaldtöku vegna 
leyfisveitinga.

Frumvarp það sem sjávarútvegsráðherra hefur lagt fram og er hér til 
umfjöllunar virðist ekki vera í samræmi við stjórnarsáttmálann því það 
inniheldur ekki nægjanlega hvata fyrir þá sem vilja stunda umhverfisvænna

2 https://www.fiskeridir.no/Akvakultur/Tildeling-og-tillatelser/Saertillatelser/Utviklingstillatelser/Soekere-

fiskeldi en tíðkast í dag. Búnaðurinn sem AkvaFuture hefur hannað er dýr 
og það er því ljóst að erfitt verður að keppa við fyrirtæki sem framleiða 
laxfiska í opnum fiskeldiskvíum þar sem slíkur búnaður er ódýr samanborið 
við lausnir AkvaFuture.

Ennfremur er langt í frá að fiskeldinu hafi „vaxið fiskur um hrygg" og því 
ekki tímabært að „ræða framtíðarfyrirkomulag gjaldtöku."

AkvaFuture hefur hitt marga þingmenn, embættismenn og starfsfólk 
ráðuneyta sem fara með stjórn og útgáfu leyfa fyrir fiskeldi og kynnt fyrir 
þeim hvernig búnaður AkvaFuture virkar og sýnt hvaða lausnir fyrirtækið 
hefur lagt áherslur á til þess draga megi úr neikvæðum umhverfisáhrifum 
við framleiðslu á laxi í sjó.

Ísland er nú í lykilstöðu til þess að beina fiskeldisiðnaðinum á 
umhverfisvæna braut þar sem sjálfbær þróun er í fyrirrúmi og hægt er að 
tryggja að lífræðilegum fjölbreytileika verði ekki ógnað. Eftirspurn eftir 
afurðum sem framleiddar eru á umhverfisvænan hátt er að aukast í 
heiminum og á það jafnt við um lax og önnur matvæli.

Fiskeldisiðnaðurinn á Íslandi er enn ekki stór í sniðum en gert er ráð fyrir 
miklum vexti á komandi árum. Það er því mikilvægt er að stjórnvöld og 
Alþingi Íslendinga búi þannig um hnútana að það sé efnahagslegur hvati í 
lögum fyrir fyrirtæki sem fara óhefðbundnar leiðir í framleiðsluaðferðum 
með það að leiðarljósi að draga úr neikvæðum umhverfisáhrifum sem 
óhjákvæmilega fylgir fiskeldi, en á sama tíma skapa aukið 
útflutningsverðmæti og mikilvæg störf á landsbyggðinni.

Ef frumvarp það sem hér er til umfjöllunar verður óbreytt að lögum mun 
það að öllum líkindum þýða að fjárfestingaáætlunum AkvaFuture á Íslandi 
verði stefnt í verulega hættu. Þó mikilvægt sé að lagasetning endurspegli 
raunverulegur aðstæður hverju sinni, er samt nauðsynlegt að líta til 
framtíðar og byggja hvata inn í lög þannig að þau endurspegli vilja 
löggjafans til að stuðla að umhverfisvænum lausnum í öllum iðnaði, þar 
með talið fiskeldi.

Ef íslensk stjórnvöldvilja laða til sín fyrirtæki sem hafa umhverfisvæn 
markmið sem grundvöll stefnumótunar sinnar og geta sýnt fram á 
raunhæfar lausnir máli sínu til stuðnings, þá hlýtur það að vera þjóðinni til 
hagsbóta að veittar séu tilslakanir á opinberum gjöldum og álögum til slíkra 
fyrirtækja.

Sími: +47 4822 7870
Netfang: rg@akvafuture.is

Frumvarpið

AkvaFuture er á þeirri skoðun að innheimta eigi gjald fyrir nýtingu á 
sameiginlegri auðlind þjóðarinnar. Það verður samt að skoða vel hver 
tilgangur gjaldsins er og fyrir hvað er verið að greiða. Í greinargerð með 
frumvarpinu segir að sjór teljist til sameignlegrar auðlindar þjóðarinnar. 
Ekki er gert ráð fyrir að rukka auðlindagjald þar sem eldi er stundað í

afluktum lónum við strendur landsins né á svæðum sem lúta eignarétti 
einstaklinga og lögaðila og eru ekki sameiginleg eign þjóðarinnar. Þar með 
er lagt til að ekki verði rukkað auðlindagjald fyrir fiskeldi á landi og því má 
leiða að því líkur að löggjafinn teli að landeldi gangi síður á auðlindir landsins 
en framleiðsla í opnum fiskeldiskvíum. Hér að neðan er upptalning á helstu 
kostum framleiðslu á laxfiski í landeldi umfram framleiðslu í opnum 
fiskeldiskvíum:

1. Í landeldi er lítil sem engin hætta á því að eldisfiskar sleppi og geti synt 
upp í ár landsins og hrygnt með villtum stofnum. Í opnum fiskeldiskvíum 
hætta á að fiskar sleppi eins og dæmin hafa sýnt.

2. Í landeldi eru nær engar líkur á að lúsavandamál geti komið upp þar 
sem kerin eru ekki í sjó þar sem lúsin lifir. Í opnum fiskeldiskvíum er 
lúsafaraldur eitt helsta vandamál sem iðnaðurinn glímir við eins og 
fjölmörg dæmi hafa sýnt. Lús getur haft mjög slæm áhrif á fiskiheilsu 
og -velferð í eldinu sem og neikvkæð áhrif á villta stofna laxfiska.

3. Stýring fóðrunar er auðveldari í landeldi og því nýtist fóður almennt 
betur en í opnu sjókvíaeldi.

4. Allur úrgangur af landeldi safnast saman í botni kerjanna sem er síðan 
dælt út úr þeim og hann hreinsaður, síðan fargað eða hann endurunnin. 
Í opnum fiskeldiskvíum gengur úrgangur óhindrað út í náttúruna og er 
það því bundið í lög að hvíla þurfi eldissvæði í opnum fiskeldiskvíum til 
að koma í veg fyrir að of mikið álag sé á umhverfið í kringum kvínnar. 
Mikil óvissa ríkir um afleiðingar úrgangs sem flæðir óhindrað út í 
náttúrunna og hafa nýlegar rannsóknir í Noregi bent til að aðrar lífverur 
í kringum opnar fiskeldiskvíar, svo sem rækjustofnar, séu á undanhaldi 
vegna úrgangs úr fiskeldi.

5. Sjúkdómar geta vissulega komið upp í landeldi en þeir breiðast þó ekki 
út í umhverfið þar sem fiskurinn kemst ekki úr kerjunum. Í opnum 
fiskeldiskvíum eru dæmi um að sjúkdómar berist út í umhverfið með 
mögulegum slæmum afleiðingum fyrir lífríkið.

6. Ekki er þörf á að nota eiturefni eða lyf til að berjast við lúsavandamál í 
landeldi. Það er hins vegar algengt að fiskeldisfyrirtæki sem stunda eldi 
í opnum sjókvíum þurfi að grípa til notkunar eiturefna og/eða lyfja komi 
upp lúsavandamál. Eitrið/lyfin geta haft slæma áhrif á velferð 
eldisfisksins og aukið afföll. Því til viðbótar eru mjög deildar meiningar 
um hvaða áhrif þessi efni hafa á lífrríkið almennt utan kvíanna. Notkun 
eiturefna er einnig mjög kostnaðarsöm aðgerð. Áætlað er að kostnaður 
við lúsavarnir í Noregi nemi allt að 5 milljörðum NOK eða um 55 ikr á 
framleitt kíló. Margt bendir til að þróunin geti orðið sambærileg hérlendis 
og það munar um minna þegar samkeppnishæfni laxeldis er lakari vegna 
legu landsins.

7. Afföll í framleiðslu í opnum fiskeldiskvíum eru oft mjög há eins og dæmi 
frá Skotlandi og Noregi sýna og er ekki óalgengt að afföl séu yfir 20%. 
Ástæður eru oft vegna meðhöndlunar gegn lús. Laxalús lifir náttúrulega 
í sjó og getur fjölgað sér með ógnvænlegum hraða þar sem mikill fjöldi 
laxfiska er til staðar. Rannsóknir benda til að hver kynþroska kvenlús

framleiði allt að tuttugu þúsund egg daglega. Þetta er ekki 
vandamál í landeldi þar sem kerin eru lokuð og innstreymi og útstreymi 
er stjórnað.

AkvaFuture telur að framangreind sjö atriði séu helstu ástæður þess að 
landeldi sé undanskilið auðlindagjaldi þó vissulega mætti tína til fleiri atriði. 
Ef gengið er út frá því að ofangreind upptalning sé rétt þá ættu sömu 
siónarmið og gilda um landeldi einnig að gilda um lokuðu fiskeldiskvíar 
AkvaFuture. Sjá má kosti og galla mismunandi fiskeldisaðferða í töflu 1 hér 
að neðan.

Tafla 1

Samanburður á fiskeldisaðferðum

Tegund eldis
Möguleiki á 
sleppingum

Hætta á 
erfðablöndun 
v. villta stofna

Losun
úrgangs
stjórnað

Lúsavanda-
mál

möguleg

Notkun 
eiturefna v. 
lúsafaraldra

Hrindrun að 
sjúkd. berist 
í umhverfið

Góð
fóðurnýting

Há afföll í 
framleiðslu

Opnar fiskeldiskvíar m. 

frjóan lax
X X 0 X X X 0 X

Opnar fiskeldiskvíar m. 

geldfisk/regnbogas.
X 0 0 X X X 0 X

Lokaðar fiskeldiskvíar 

AkvaFuture
0 0 X 0 0 0 X 0

Fiskeldi á landi 0 0 X 0 0 0 X 0

r̂o 
z

ll 
ll 

X 
O

Eins og sjá má í töflunni hér að framan, þá uppfylla lokaðar fiskeldiskvíar 
AkvaFuture nánast allar sömu kröfur og landeldi. Enn og aftur skal bent á 
að fiskur hefur aldrei sloppið úr lokuðu kvíum AkvaFuture, og þar með er 
möguleikinn á erfðablöndun við villta stofna úr sögunni, losun úrgangs er 
stjórnað og hann endurnýttur, aldrei hefur komið upp lús þar sem innflæði 
og útflæði sjós er stýrt er og hægt að forðast að sjúkdómar berist út í 
umhverfið, fóðurnýting er mun betri og eru kvíarnar að mörgu leiti eins og 
ker á landi sem er aðskilið frá umhverfinu. Þar af leiðandi ættu sömu 
sjónarmið að gilda um starfsemi AkvaFuture og landeldi.

Tekið skal fram að fyrirtækinu hefur ekki enn tekist að endurvinna allan 
úrgang sem fellur til en um 70% af honum er endurnýttur. Hin 30% er fínt 
efni og því þynnist það auðveldlega þegar það blandast við náttúruna og 
umhverfisáhrifin því hverfandi vegna mikillar dreifingar útfyrir eldisvæðið. 
Margt bendir til að aukið framboð uppleystra næringarefna geti haft jákvæð 
áhrif á vistkerfið því almennt eru strandsvæði Íslands fremur 
næringarefnasnauð.Einnig skal tekið fram að AkvaFuture AS hefur unnið að 
rannsóknum sem sýna að með ræktun á kræklingi og þara í nágrenni við 
eldiskvíar ná nýta uppleyst næringarefni í virðisaukandi starfsemi.

AkvaFuture vill taka það fram að fyrirtækið er ekki að alhæfa að lausnir 
annarra fyrirtækja sem þróa lokuð kerfi standist sömu kröfur og hér hefur 
verið kynnt. AkvaFuture getur eingöngu bent á kosti eigin lausna sem

fyrirtækið hefur þróað innan sinna herbúða og nýtt til framleiðslu á laxi frá 
árinu 2011.

Lokaðar fiskeldiskvíar, ófrjór lax og regnbogasilungur

AkvaFuture vill benda á að það er fráleitt að setja lokaðar kvíar AkvaFuture 
undir sama hatt og framleiðslu á ófrjóum laxi og regnbogasilungi í opnum 
kvíum. Eins og tafla 1 sýnir þá er eina vandamálið sem leysist með því að 
framleiða ófrjóan lax eða regnbogasilung í opnum fiskeldiskvíum hættan á 
erfðablöndun við villta stofna.

Eigendur og stjórnendur AkvaFuture fylgjast náið með þeirri þróun sem nú 
á sér stað í tilraunum með notkun ófrjós fisks í eldi. Það er álit AkvaFuture 
að sú þróun sé enn sem komið er ekki komin á það stig varðandi hagkvæmni 
í eldi sem og með tilliti til fiskivelferðar að eldi á ófrjóum laxi í stórum stíl 
sé hagkvæmt. Hins vegar mun AkvaFuture nýta ófrjóan lax í sínu eldi um 
leið og þeir annmarkar sem eru á noktun þess fisks hafa verið sniðnir af og 
eldi á ófrjóum laxi verður jafn hagkvæmt og fiskivelferð tryggð, mun 
AkvaFuture ala ófrjóan lax í sínum eldisstöðvum. Þá mætti ef til vill velta 
upp þeirri spurningu hvað myndi eiga við þegar AkvaFuture hefur eldi á 
ófrjóum fiski í lokuðum kvíum fyrirtækisins. Má þá ekki færa rök fyrir því að 
félagið þurfi ekki að borga auðlindagjald?

AkvaFuture finnst ótækt og beinlínis rangt að hér skuli verið að jafna 
framleiðslu fyrirtækisins í lokuðum fiskeldiskvíum við framleiðslu í opnum 
fiskeldiskvíum með ófrjóan lax og regnbogasilung. Hér er verið að bera 
saman tvo mjög ólíka hluti án nokkurs rökstuðnings. AkvaFuture getur sýnt 
fram á með margra ára rannsóknum og prófunum á búnaðinum með góðum 
árangri að nær ekkert af þeim neikvæðu umhverfisáhrifum sem fylgja 
framleiðslu í opnum fiskeldiskvíum í sjó eiga við um búnað fyrirtækisins.

Þar af leiðandi bendir AkvaFuture að eðlilegast væri að löggjafinn skoðaði 
málin út frá raunverulegum aðstæðum hverju sinni og ef fyrirtæki geta sýnt 
fram á að lausnir þeirra eru jafn afgerandi varðandi lágmarkörkun 
neikvæðra umhverfisáhrifa og í tilfelli AkvaFuture, þá ættu slík félög ekki að 
greiða auðlindagjald. Ef fallist yrði á þessa tillögu þá væri hér raunverulegur 
hvati fyrir fyrirtæki til að koma til Íslands og rækta laxfiska í lokuðum 
umhverfisvænum búnaði.

Um einstakar greinar frumvarpsins

Í 2. gr. frumvarpsins, um fjárhæð gjalds, segir:

„Fjárhæð gjalds á hvert kg slátraðs regnbogasilungs skal nema helmingi af 
gjaldi skv. 2. mgr.

Fjárhæð gjalds á hvert kg af slátruðum ófrjóum laxi og laxi sem alinn er í 
sjó með lokuðum eldisbúnaði skal nema helmingi af gjaldi skv. 2. mgr."

Í ljósi þess sem að framan hefur verið lýst um kosti lokaðra sjókvía er það 
óeðlilegt og óréttlátt að lokaður eldisbúnaður sé í frumvarpinu settur á bás 
með ófrjóum laxi sem alinn er í opnum kvíum. Það er ljóst að þó ekki komi 
skýrt fram í frumvarpstexta, að hér er um auðlindagjald að ræða og því ætti 
að umbuna þeim eldisaðferðum sem nýta auðlindina betur en aðrar aðferðir, 
með lægra auðlindagjaldi.

Taki löggjafinn ekki undir það að til að hvetja til aukinnar framþróunar í 
fiskeldi á Íslandi, verði auðlindagjald ekki innheimt af lokuðum eldisbúnaði 
(sambærilegt við landeldi), þá verði í það minnsta lagt lægra gjald á þær 
fiskeldisstöðvar sem nýta lokaðan eldisbúnað.

AkvaFuture leggur því til að 4. mgr. 2. greinar hljóði svo:

Fjárhæð gjalds á hvert kg slátraðs slátruðum ófrjóum laxi skal nema helm- 
ingi af gjaldi skv. 2. mgr.

Þá bætist við ein málsgrein sem verði 5. mgr.:

Fjárhæð gjalds á hvert kg af slátruðum laxi sem alinn er í sjó með lokuðum 
eldisbúnaði skal nema fjórðungi af gjaldi skv. 2. mgr.

Sími: +47 4822 7870
Netfang: rg@akvafuture.is

Ákvæði til bráðabirgða II.

Ávkæði til báðabirgða um frestun auðlindagjalds er mjög jákvætt skref og 
hvetur vissulega til þess að fyrirtæki nýti tímann fram til 2026 til að þróa 
nýjar framleiðsluaðferðir. Með vísan til tillögu til breytinga á 4. og viðbótar 
málsgrein sem verði 5. mgr. 2. greinar frumvarpsins er lagt til að ákvæði 
til bráðabirgða II hljóði þannig:

Ákvæði 4. og 5. mgr. 2. gr. skulu fyrst koma til framkvæmdar með 
álagningu gjalds á fisk sem slátrað er frá og með 1. janúar 2026.

Samantekt

AkvaFuture skorar hér með á sjávarútvegsráðherra, þingmenn, starfsmenn 
Hafrannsóknar-stofnunnar, umhverfis- og auðlindaráðuneytisins, 
skipulagsstofnunar og matvælastofnunar að þiggja heimboð AkvaFuture til 
Noregs og kynna sér lausnir fyrirtækisins til að öðlast meiri skilningi á þeim 
lausnum sem fyrirtækið fer fyrir. Frumvarp það sem hér er lagt fram ber 
það ekki með sér að raunverulegur vilji sé fyrir hendi til að greiða götu 
fyrirtækja sem eru að reyna að koma á fót nýjum búnaði í lokuðum 
fiskeldisvkíum með það að markmiði að takmarka umhverfisáhrif á 
framleiðslu laxfiska í sjó.

Ísland er nú í kjörinni stöðu til að laða til landsins fiskeldisfyrirtæki sem 
framleiða laxfiska með umhverfisvænum lausnum. Það gefur augaleið að ef 
enginn hvati er fyrir hendi fyrir fyrirtæki að koma hingað til lands með dýrari 
og flóknari búnað en þær hefðbundnu opnu fiskeldiskvíar sem öll íslensku 
fyrirtækin nota, þá mun engin gera það. Fari þetta frumvarp í gegnum um 
þingið óbreytt þá eru yfirgnæfandi líkur á að AkvaFuture þurfi að 
endurskoða áform sín hér á landi þar sem kvaðirnar eru of miklar og 
kostnaðurinn of hár.

Að lokum þakka forsvarsmenn AkvaFuture atvinnuveganefnd fyrir að hafa 
fengið tækifæri til að senda inn umsögn um frumvarpið og óska eftir að eiga 
fund með nefndinni til að kynna frekar sjónarmið fyrirtækisins varðandi 
þetta mikilvæga mál.

Virðingarfyllst,
Fyrir hönd AkvaFuture ehf.

Rögnvaldur Guðmundsson, 
framkvæmdastjóri

